
NEMIS VA O‘ZBEK TILLARIDAGI 
MONOPREDIKATIV SINTAKTIK 
QURILMALAR

Jabbarov Abdug‘afur Abdug‘aniyevich 
Samarqand davlat chet tillar instituti o‘qituvchisi 
ORCID: 0009-0004-7061-1621

Annotatsiya. Ushbu maqolada nemis va o‘zbek tillaridagi monopredikativ sintaktik qurilmalar vokativ hamda 
infinitiv gaplar misolida tahlil qilinadi. Tadqiqotda aniq lingvistik misollar asosida mazkur qurilmalarning ilmiy-nazariy 
xususiyatlari yoritiladi. Shuningdek, vokativ va infinitiv gaplarda monopredikativlikning namoyon bo‘lishi hamda 
ularning nutq jarayonidagi kommunikativ vazifalari nemis va o‘zbek tillari materiallari asosida o‘rganiladi. Ishning ilmiy 
yangiligi ikki til materialining qiyosiy tahlil qilinishi, ularning o‘xshash va farqli jihatlari tizimli tarzda umumlashtirilgani 
bilan belgilanadi.

Kalit so‘zlar: monopredikativ gap, buyruq gaplar, semantik tahlil, nemis tili sintaksisi, monopredikativ qurilmalar, 
kommunikativlik, sodda gap, ega, kesim, monopredikativlik.

Abstract. This article analyzes monopredicative syntactic constructions in German and Uzbek through the 
examples of vocative and infinitive sentences. The study presents the scientific and theoretical features of these 
constructions on the basis of specific linguistic examples. It also highlights the manifestation of monopredicativity in 
vocative and infinitive sentences and their communicative functions in speech, based on the materials of the German 
and Uzbek languages. The scientific novelty of the research is determined by the comparative analysis of the two 
language materials and the systematic generalization of their common and distinctive features.

Keywords: monopredicative sentence, imperative sentences, semantic analysis, German syntax, 
monopredicative constructions, communicativity, simple sentence, subject, predicate, monopredicativity.

Аннотация: В данной статье анализируются монопредикативные синтаксические конструкции в 
немецком и узбекском языках на примере вокативных и инфинитивных предложений. В исследовании 
на основе конкретных лингвистических примеров раскрываются научно-теоретические особенности 
данных конструкций. Также освещается проявление монопредикативности в вокативных и инфинитивных 
предложениях и их коммуникативные функции в речи на материале немецкого и узбекского языков. Научная 
новизна работы определяется сопоставительным анализом материала двух языков и систематическим 
обобщением их сходных и отличительных признаков.

Ключевые слова: монопредикативное предложение, повелительные предложения, семантический 
анализ, синтаксис немецкого языка, монопредикативные конструкции, коммуникативность, простое 
предложение, подлежащее, сказуемое, монопредикативность.

K I R I S H
Hozirgi kunda tilshunoslikda sintaktik qurilmalarning kommunikativ-funksional xususiyatlarini qiyosiy 

aspektda o‘rganish dolzarb masalalardan biri hisoblanadi. Monopredikativ birliklar tarkibida bitta predikativ 
markaz mavjud bo‘lib, ular yagona hukm yoki kommunikativ mazmunni ifodalovchi sintaktik birliklardir. Bunday 
birliklar sodda gaplarning asosiy ko‘rinishini tashkil etadi hamda voqelik haqidagi bitta predikativ munosabatni 
aks ettiradi.

Predikativlik gapning voqelik bilan bog‘lanishini, ya’ni biror predmet, hodisa yoki harakat haqidagi hukmni 
ifodalaydi. Agar gapda bitta hukm ifodalansa, u monopredikativ, ikki yoki undan ortiq hukm ifodalansa, 

polipredikativ hisoblanadi. Tadqiqotning maqsadi nemis va o‘zbek tillaridagi vokativ hamda infinitiv gaplarning 
monopredikativ tabiatini, ularning o‘xshash va farqli jihatlarini aniqlash hamda tizimlashtirishdan iborat. 
Tadqiqot obyekti sifatida nemis va o‘zbek tillaridagi vokativ va infinitiv gaplar, predmeti sifatida esa ularning 
monopredikativlik xususiyatlari belgilangan. Tadqiqot vazifalari monopredikativlik tushunchasini nazariy jihatdan 
yoritish, vokativ gaplarning sintaktik-semantik xususiyatlarini tahlil qilish, infinitiv gaplarning sintaktik-semantik 
belgilarini aniqlash hamda ikki til materialini qiyoslash orqali o‘xshashlik va farqlarni umumlashtirishdan iborat.

M A V Z U G A  O I D  A D A B I Y O T L A R  S H A R H I
Monopredikativ sintaktik qurilmalar masalasi nemis va o‘zbek tilshunosligida turli jihatlardan yoritib kelingan. 

Xususan, Duden grammatikasida (Duden Grammatik der deutschen Gegenwartssprache, 2016; Duden: in 12 
B., 2009) nemis tilidagi gap turlari va ularning struktur-semantik xususiyatlari batafsil tasniflangan. G. Helbig 
va J. Buscha (2019) xorijliklar uchun mo‘ljallangan grammatikasida nemis tili sintaksisining amaliy jihatlari, 
jumladan, vokativ va infinitiv konstruksiyalar tahlil etilgan. E. Shendels (1992) ham nemis tili grammatikasida 
bir tarkibli gaplar masalasiga alohida e’tibor qaratgan.

O‘zbek tilshunosligida G‘. Abdurahmonov (1996) “O‘zbek tili grammatikasi. Sintaksis” asarida bir bosh 
bo‘lakli gaplar, jumladan, undalma va so‘z-gaplarning tabiatini yoritgan. A. Nurmonov, N. Mahmudov va 
boshqalar (1992) “O‘zbek tilining mazmuniy sintaksisi” asarida gapning mazmuniy-kommunikativ tomonlari 
hamda predikativlik kategoriyasiga keng o‘rin ajratgan. Shu bilan birga, “O‘zbek tili grammatikasi. Sintaksis” 
(1976) asari ham bu boradagi nazariy asoslarni mustahkamlashga xizmat qiladi. Yuqorida ko‘rsatilgan ishlarda 
monopredikativ qurilmalar, asosan, har bir til doirasida alohida tadqiq etilgan. Biroq nemis va o‘zbek tillarini 
qiyosiy aspektda, xususan, vokativ va infinitiv gaplar misolida o‘rganishga bag‘ishlangan maxsus tadqiqotlar 
yetarli emas. Ushbu maqola aynan shu ilmiy bo‘shliqni to‘ldirishga qaratilgan.

T A D Q I Q O T  M E T O D O L O G I YA S I
Tadqiqotda tavsiflash, qiyosiy-tipologik tahlil va kontekstual tahlil metodlaridan foydalanildi. Tavsiflash 

metodi yordamida vokativ va infinitiv gaplarning sintaktik-semantik xususiyatlari aniqlandi. Qiyosiy-tipologik 
metod orqali nemis va o‘zbek tillaridagi monopredikativ qurilmalar o‘zaro solishtirilib, ularning o‘xshash va farqli 
belgilari aniqlashtirildi. Kontekstual tahlil metodi vositasida har ikki tildan keltirilgan misollar nutqiy vaziyat va 
kommunikativ maqsad nuqtai nazaridan izohlandi. Tadqiqot materiali sifatida nemis va o‘zbek tillaridagi badiiy 
hamda og‘zaki nutqqa xos namunaviy gaplar tanlab olindi.

T A H L I L  V A  N A T I J A L A R
Monopredikativ sintaktik qurilma tushunchasi nutqning minimal birligi sifatida qayd etilishi mumkin 

bo‘lgan barcha birliklarga xosdir. Bunday birliklarning barchasi nutqqa tegishli bo‘lib, ular nutqiy birlik sifatida 
kommunikativ jarayonda namoyon bo‘ladi. 

Ushbu tipdagi birliklarga xos umumiy belgilar sifatida ularning monopredikativligi, prosodik yakunlanganligi, 
nutq jarayonida minimal kommunikativ funksiyani bajara olishi hamda mustaqil nutq birligi sifatida shakllanishi 
qayd etiladi.

Yuqorida belgilangan xususiyatlardan kelib chiqqan holda, monopredikativ birliklar qatoriga sodda gaplar, 
so‘z-gaplar, to‘liqsiz gaplar hamda bir bosh bo‘lakli gaplarning barcha turlarini kiritish maqsadga muvofiqdir. 
Ular bir so‘zdan iborat bo‘lsa ham, oddiy so‘z emas, balki bir so‘zli sintaktik qurilma sifatida baholanadi.

Vokativ gaplarning sintaktik-semantik xususiyatlari
Vokativ gap — murojaat, chaqiriq, undash yoki diqqatni jalb qilishni ifodalovchi bir tarkibli monopredikativ 

konstruksiya bo‘lib, o‘ziga xos sintaktik va semantik xususiyatlarga ega. Bunda asosiy markaz murojaat obyekti, 
chaqiriqqa xos intonatsiya va kommunikativ ta’sirdan iborat bo‘ladi. Odatda, bunday sintaktik qurilma undalma 
asosida shakllanadi. Uning tarkibida fe’l qatnashmasligi ham mumkin, shu sababli intonatsiya asosiy sintaktik 
vosita vazifasini bajaradi. Demak, murojaat, chaqiriq va murojaat obyekti vokativ gapning eng muhim belgilari 
hisoblanadi.

Nemis va o‘zbek tillarida bir tarkibli strukturaning mavjudligi, murojaat markazining yetakchi vazifa bajarishi 
hamda intonatsiyaning muhim omil sifatida namoyon bo‘lishi har ikki tildagi vokativ gaplarning o‘xshash 
jihatlaridan biridir. Farqli jihati shundaki, o‘zbek tilida chaqiriq xitoblari, ya’ni “ey”, “hoy” kabi birliklar faol 
qo‘llansa, nemis tilida intonatsiya va punktuatsiya nisbatan kuchliroq ahamiyat kasb etadi. Murojaat markazi 
ifodasini quyidagi misollarda kuzatish mumkin: nemischa Mein Freund! — o‘zbekcha Aziz do‘stim!; chaqiriq 
ifodasida nemischa Meine Damen und Herren! — o‘zbekcha Xonimlar va janoblar!; murojaat obyekti ifodasida 

esa nemischa Mein Sohn! — o‘zbekcha O‘g‘lim! shakllari qo‘llanadi.
Vokativ gapda formal ega-kesim munosabati mavjud bo‘lmasa-da, kommunikativ akt yuzaga keladi. Bu 

esa unda implitsit predikativlik shakllanishining grammatik asosi sifatida muhim omil hisoblanadi. Masalan, 
nemischa Herr Doktor! jumlasi “Ich spreche Sie an”, ya’ni “Men Sizga murojaat qilyapman” ma’nosini bildiradi. 
O‘zbekcha Do‘stim! shakli esa “Senga murojaat qilyapman” mazmunida qo‘llanadi. Ushbu misollar vokativ 
gaplarda yashirin predikativlik mavjudligini ko‘rsatadi.

Nemis va o‘zbek tillarida vokativ gaplarga xos umumiy belgilar sifatida bunday sintaktik qurilmalarning 
bir tarkibli ekani, intonatsiyaning muhimligi, implitsit predikativlikning mavjudligi hamda kommunikativ ta’sir 
kuchining yuqoriligi qayd etiladi. Asosiy farqlar sifatida esa o‘zbek tilida chaqiriq va emotsionallikning kuchliroq 
ifodalanishi, nemis tilida rasmiy murojaat modellarining nisbatan rivojlanganligi hamda strukturaning formal 
jihatdan qat’iyroq ekani ko‘rsatiladi. O‘zbek tilida esa undalmaning erkin qo‘llanishi vokativ gaplarning muhim 
xususiyatlaridan biri sifatida namoyon bo‘ladi (1-jadval).

1-jadval
Nemis va o‘zbek tillaridagi vokativ gaplarning o‘xshash va farqli belgilari

VOKATIV GAP

O‘xshashliklar
Bir tarkibli bo‘ladi.

Intonatsion xususiyatga ega.
Implitsit predikativlik mavjud.
Murojaat ma’nosini ifodalaydi.

Kommunikativ ta’sir kuchiga ega.

Farqlar
O‘zbek tilida emotsionallik kuchliroq ifodalanadi.

Nemis tilida formal murojaat shakllari kuchliroq namoyon 
bo‘ladi.

O‘zbek tilida chaqiriq yuklamalari faol qo‘llanadi.
Nemis tilida unvonlar va artikllar muhim ahamiyat kasb 

etadi.
Intonatsion darajada farqli belgilar kuzatiladi.

Infinitiv gaplarning sintaktik-semantik xususiyatlari
Monopredikativ sintaktik qurilmalardan yana biri infinitiv gaplardir. Infinitiv gap — markazida infinitiv, 

ya’ni harakat nomi yoki fe’lning noaniq shakli turgan bir tarkibli monopredikativ konstruksiyadir. Bu turdagi 
qurilmada harakat fe’lning noaniq shakli orqali ifodalanadi, subyekt esa ko‘pincha bevosita berilmaydi. Buyruq, 
tavsiya, zarurat, taqiq va maqsad kabi ma’nolarning anglashilishi infinitiv gaplarga xos asosiy xususiyatlardan 
hisoblanadi.

Infinitiv gapning sintaktik xususiyatlari sifatida uning bir tarkibli ekani, monopredikativ qurilma sifatida 
shakllanishi, modallik belgisi hamda kommunikativ vazifa bajarishini alohida qayd etish mumkin. Bir tarkiblilik 
belgisi undagi sintaktik markazning infinitiv yoki harakat nomi bilan ifodalanishida namoyon bo‘ladi. Masalan, 
nemis tilidagi Aufpassen!, Langsam fahren!, Rechts abbiegen! kabi qurilmalar o‘zbek tilida Ehtiyot bo‘lish 
kerak!, Sekin haydash kerak!, O‘ngga burilish kerak! shaklida ifodalanadi. Mazkur misollarda sintaktik markazni 
infinitiv yoki harakat nomi tashkil etadi.

Nemis va o‘zbek tillarida bir tarkibli strukturaning mavjudligi, markazda noaniq fe’l shaklining turishi hamda 
implitsit subyektning kuzatilishi infinitiv gaplarning o‘xshash jihatlari sifatida belgilanadi. Biroq ikki tildagi infinitiv 
shakllar o‘rtasida ayrim farqlar ham mavjud. Xususan, nemis tilida “zu + Infinitiv” modeli muhim ahamiyatga ega 
bo‘lsa, o‘zbek tilida harakat nomi, ya’ni “-ish” shaklining faol qo‘llanishi kuzatiladi. Infinitiv gapning predikativlik 
xususiyati shundaki, formal subyekt mavjud bo‘lmasa ham, modal munosabatning ifodalanishi predikativlikning 
implitsit tarzda shakllanishini ta’minlaydi.

Shuni ta’kidlash kerakki, infinitiv gaplarda intonatsiyaning roli muhim ahamiyat kasb etadi. Intonatsiyaning 
qat’iy ohangda bo‘lishi buyruq, yumshoq ohangda bo‘lishi maslahat, ogohlantiruvchi ohangda bo‘lishi taqiq, 
neytral ohangda bo‘lishi esa axborot yetkazish semantikasini yuzaga keltiradi. Nemis va o‘zbek tillaridagi 
infinitiv gaplarning farqli xususiyatlari quyidagi jadvalda umumlashtiriladi (2-jadval).

2-jadval
Nemis va o‘zbek tillarida infinitiv gaplarning farqli xususiyatlari

№ Tahlil belgisi Nemis tilida O‘zbek tilida
1 Infinitiv shakl Infinitiv -ish
2 Modallik müssen, sollen kerak, lozim
3 Intonatsiya muhim kuchli
4 Ellipsis faol keng
5 Formal struktura qoidalashgan erkin

Shunday qilib, nemis tilida vokativ gaplar tinglovchiga murojaat qilish vazifasini bajaruvchi, formal 
predikativlikka ega bo‘lmagan, biroq implitsit predikativlikka asoslangan kommunikativ birliklar hisoblanadi. 
Infinitiv gaplar esa infinitiv shakldagi fe’l asosida qurilib, buyruq, taqiq yoki ko‘rsatma ma’nolarini ifodalaydi 
hamda sintaktik jihatdan monopredikativ konstruksiyalar sifatida talqin qilinadi. Kommunikativ sintaksis nuqtayi 
nazaridan vokativ gaplar murojaat funksiyasi bilan, infinitiv gaplar esa imperativ semantikasi bilan ajralib turadi.

X U L O S A  V A  T A K L I F L A R
O‘tkazilgan tahlil shuni ko‘rsatadiki, nemis va o‘zbek tillaridagi vokativ hamda infinitiv gaplar monopredikativ 

sintaktik qurilmalarning o‘ziga xos ko‘rinishlari sifatida bir tarkiblilik, implitsit predikativlik va kuchli kommunikativ 
ta’sir kabi umumiy belgilarga ega. Shu bilan birga, har ikki til o‘ziga xos struktur-semantik xususiyatlarni namoyon 
etadi. Jumladan, o‘zbek tilida emotsionallik va chaqiriq yuklamalarining faolligi, nemis tilida esa formal murojaat 
modellari hamda “zu + Infinitiv” qurilishining qat’iyligi yetakchi xususiyat sifatida ko‘zga tashlanadi.

Tadqiqot natijalaridan kelib chiqqan holda quyidagi takliflarni ilgari surish mumkin: birinchidan, nemis va 
o‘zbek tillarini o‘qitishda monopredikativ qurilmalarni qiyosiy aspektda o‘rgatish maqsadga muvofiq; ikkinchidan, 
tarjima amaliyotida vokativ va infinitiv gaplarning implitsit predikativlik xususiyatini hisobga olish tarjima sifatini 
oshirishga xizmat qiladi; uchinchidan, ushbu mavzuni boshqa monopredikativ qurilmalar, xususan, so‘z-gaplar 
va to‘liqsiz gaplar misolida kengaytirib tadqiq etish istiqbolli ilmiy yo‘nalishlardan biri hisoblanadi.

